
OBXECTIVOS

Poñer de manifesto os resultados obtidos nunha investigación sobre factores que dificultan 
o acceso das mulleres aos estudos de enxeñaría.

FuNDAMENTACIóN

A historia da ciencia móstranos que as concepcións acerca da natureza e da investigación 
cambiaron ao longo do tempo. Se admitimos que a ciencia é unha construción social, humana 
e persoal, teremos que concluír que é permeable aos valores dominantes de cada época. Pódese 
afirmar a influenza de factores políticos, económicos, ideolóxicos, relixiosos, psicolóxicos 
ou axiolóxicos doados de comprobar ao facer un percorrido a través da historia da ciencia 
occidental.

Parece preciso desenvolver novas análises da ciencia desde a perspectiva de xénero. Posto 
que as mulleres se educan en centros mixtos desde hai máis de dúas décadas e a maioría delas non 
sinte ningunha aversión pola tecnoloxía, nin sofre discriminacións legais, non parece razoable 
afirmar que o único problema do suposto afastamento das mulleres dos ámbitos da ciencia e da 
tecnoloxía sexa o androcentrismo que describe e prescribe a quen pode acceder a estes ámbitos. 

Na nosa análise partiremos de que é un feito coñecido que as porcentaxes de alumnas nos 
estudos de enxeñaría son moi baixos, non alcanzan o 30%, e o mesmo sucede se analizamos a 
representación feminina no profesorado universitario no ámbito tecnolóxico, que rolda un cativo 
5% no caso das catedráticas. Isto reflíctese en informes tan diversos como os ETAN (2000) e She 
Figures (2006-2009) da Comisión Europea, e os de organismos como o Instituto de la Mujer, 
FECYT, UMYC do MEC, UMC da Xunta de Galicia, EMAKUNDE, Institut Catalá de la Dona, 
CIDE e Ministerio de Educación, Cultura e Deporte.

En calquera caso, é preciso pescudar as razóns das eleccións de estudos das alumnas 
de bacharelato científico-tecnolóxico para poder comezar a examinar a secuencia: acceso, 
permanencia e promoción das mulleres nos estudos e nas profesións relacionadas coas 
enxeñerías. 

Metodoloxía

A investigación realizouse cunha mostra representativa do alumnado de 2º de Bacharelato 
científico-tecnolóxico de Galicia, cun total de 577 unidades, das que 308 eran mulleres e 289 
homes. 

Utilizáronse metodoloxías cualitativas (entrevistas en profundidade a alumnas de 2º de 
Bacharelato científico-tecnolóxico de centros públicos e privados de Galicia) e cuantitativas 
(elaboración, validación, cumprimentación e análise dun cuestionario de 18 items medidos 
a través de 305 variables) aplicado a unha mostra representativa do alumnado de bacharelato 
científico-tecnolóxico de Galicia.. O estudo realizado foi descritivo e aporta datos desagregados 
por sexo.

Resultados

Detéctase que a docencia das materias científico-tecnolóxicas é impartida maioritariamente 
por homes. Sobre a elección de materias é especialmente significativo que no 1º curso de 
Bacharelato, na materia de Física e Química as porcentaxes de mulleres e homes gardan un 
certo equilibrio, mentres en 2º curso prodúcese un desequilibrio, en Física hai 35,2 % puntos 
porcentuais a favor dos homes e en Química: 16,4 % a favor das mulleres. O autoconcepto das 
alumnas sobre as supostas aptitudes precisas para realizar estudos ou desenvolver profesións 
relacionadas coas enxeñarías é máis baixo que o de os seus compañeiros varóns, aínda que 
elas obteñan mellores notas. Aparecen múltiples estereotipos de xénero e prexuízos (mantidos 
maioritariamente polos homes). As alumnas perciben que as figuras do seu contorno non as 
apoian á hora da elección de estudos ou profesións relacionadas coas enxeñarías. O modelo 
que percibe o alumnado de bacharelato nas materias científíco-tecnolóxicas é maioritariamente 
masculino. A concepción do alumnado sobre as enxeñarías é altamente estereotipado. O nivel de 
información da poboación estudada sobre os estudos de enxeñaría e tecnoloxía é moi baixo.

